
IMPORTGA QARAMLIKNI KAMAYTIRISH: 
MAHALLIY ISHLAB CHIQARISHNI 

RIVOJLANTIRISHNING IQTISODIY AHAMIYATI

Nortojiyeva Sevinch Raximjonovna
Toshkent davlat iqtisodiyot universiteti 
Iqtisodiyot fakulteti 2-bosqich talabasi

Xashimov Abdukomil Risbekovich

Fizika-matematika fanlari doktori
 abdukomilxashimov@gmail.com 

Annotatsiya: Ushbu maqolada milliy iqtisodiyotning barqarorligini ta’minlashda import hajmini kamaytirish, mahalliy ishlab 
chiqarishni rivojlantirishning strategik ahamiyati tadqiq qilinadi. O‘zbekiston Respublikasining import tarkibi o‘rganib chiqildi 
va ko‘p import qilinadigan sohalar aniqlandi. Davlat tomonidan import o‘rnini bosish va mahalliylashtirish borasida amalga 
oshirilayotgan chora-tadbirlar o‘rganib chiqilgan. Ichki bozorda import o‘rnini bosuvchi mahsulot ishlab chiqaruvchilarni 
rag‘batlantirish, klaster tizimlarini joriy qilish, korxonalarni modernizatsiya qilish samaradorligi bo‘yicha taklif va tavsiyalar 
ishlab chiqilgan.

Kalit soʻzlar: tashqi savdo aylanmasi, import o‘rnini bosuvchi, mahalliylashtirish, import tarkibi, tayyor mahsulot, klaster, 
ichki bozor, import tariflari, importni cheklash.

Abstract: This article examines the strategic importance of reducing import volumes and developing local production 
to ensure the stability of the national economy. The import structure of the Republic of Uzbekistan was studied, and 
the most heavily imported sectors were identified. Government measures aimed at import substitution and localization 
were analyzed. Furthermore, practical proposals and recommendations were developed regarding incentives for import-
substituting domestic producers, the implementation of cluster systems, and the efficiency of enterprise modernization.

Key words: foreign trade turnover, import-substituting, localization, import structure, finished product, cluster, domestic 
market, import tariffs, import restriction.

Аннотация: В данной статье исследуется стратегическое значение снижения объёмов импорта и развития 
местного производства для обеспечения стабильности национальной экономики. Была изучена структура 
импорта Республики Узбекистан и определены наиболее импортируемые отрасли. Проанализированы меры, 
принимаемые государством в области импортозамещения и локализации. Разработаны предложения и 
рекомендации по стимулированию отечественных производителей импортозамещающей продукции, внедрению 
кластерных систем и повышению эффективности модернизации предприятий.

Ключевые слова: внешнеторговый оборот, импортозамещение, локализация, структура импорта, готовая 
продукция, кластер, внутренний рынок, импортные тарифы, ограничение импорта.

K I R I S H
Global iqtisodiy makonda so‘nggi yillarda ro‘y berayotgan geosiyosiy beqarorlik, proteksionizm siyosati va 

logistika zanjirlaridagi uzilishlar har bir mamlakat uchun iqtisodiy xavfsizlik masalasining ahamiyatini oshirmoqda. 
Global integratsiyalashuv sharoitida importga qaramlikni kamaytirish rivojlanayotgan davlatlar uchun valyuta 
mablag‘larining chetga chiqishini qisqartirish bilan birga, milliy ishlab chiqarish salohiyatini oshirishga ham 
xizmat qiladi. Ichki resurslardan samarali foydalanish va importga qaramlikni pasaytirish mamlakatlarning 
tashqi iqtisodiy ta’sirlarga nisbatan barqarorligini kuchaytiradi.

Shu jumladan, mamlakatimizda ham import hajmini kamaytirish va mahalliy ishlab chiqarishni qo‘llab-
quvvatlash bo‘yicha qator chora-tadbirlar amalga oshirilmoqda. Import tovarlari uchun bojxona bojlari hamda 
ayrim turdagi tovarlarga nisbatan aksiz solig‘ining qo‘llanilishi tashqi savdoni tartibga solishning muhim iqtisodiy 
vositalaridan biri hisoblanadi. Mazkur to‘lovlarning miqdori va undirilish tartibi O‘zbekiston Respublikasining 
Bojxona kodeksi hamda O‘zbekiston Respublikasining Soliq kodeksi bilan belgilanadi. Shu bilan birga, 
O‘zbekistonning dengiz yo‘llariga bevosita chiqish imkoniyatiga ega emasligi import xarajatlarining oshishiga 
ta’sir etuvchi omillardan biridir. Natijada logistika xarajatlarining yuqorilashi va ayrim hollarda ta’minot zanjirlarida 
uzilishlar yuzaga kelishi ehtimoli ortadi.

So‘nggi yillarda tashqi savdo balansida salbiy saldo kuzatilayotgani import hajmining eksport hajmidan 
yuqoriligini ko‘rsatadi. Shu bois mahalliy ishlab chiqarishni rivojlantirish, import o‘rnini bosuvchi mahsulotlar 
ishlab chiqarishni kengaytirish hamda eksport salohiyatini oshirish milliy iqtisodiyot barqarorligini ta’minlashda 
muhim ahamiyat kasb etadi.

Ushbu maqolaning maqsadi — importning iqtisodiyotga ta’sirini o‘rgangan holda, O‘zbekiston sharoitida 
import o‘rnini bosishning iqtisodiy ahamiyatini ochib berishdan iborat. Tadqiqot davomida O‘zbekistonning 
import hajmi va tarkibi tahlil qilinadi, mahalliylashtirish jarayonida yuzaga kelayotgan to‘siqlarni bartaraf etish 
bo‘yicha takliflar ishlab chiqiladi. Shuningdek, importning YaIMga ta’siri ko‘rib chiqiladi.

M A V Z U G A  O I D  A D A B I Y O T L A R  S H A R H I
E. Xeksher va B. Olin tomonidan ishlab chiqilgan xalqaro savdo modeli orqali import amaliyotlarining 

afzalliklari va kamchiliklari tushuntirib berilgan. Unga ko‘ra, ba’zi mamlakatlar o‘zlarida ortiqcha bo‘lgan 
resurslardan tayyorlangan mahsulotlarni eksport qiladilar va ishlab chiqarish uchun kamyob bo‘lgan resurslarni 
import qiladilar. Shu bilan birga, import tovarlar mamlakatga chet eldan inflyatsiyaning kirib kelishiga sabab 
bo‘lishi ham grafiklar asosida vizual tarzda tushuntirib berilgan.

J.J. Jalolov, I.A. Ahmedov, I.S. Hotamov tomonidan yaratilgan darslikda tashqi iqtisodiy aloqalar keng yoritib 
berilgan. Darslikda yurtimizning eksport-import salohiyati, tarkibi va bu sohada amalga oshirgan islohotlari 
yoritib o‘tilgan. Ijobiy saldoga erishish uchun mamlakatda ishlab chiqarilayotgan mahsulotlar jahon bozoridagi 
raqobatga javob bera olishi kerak. Import o‘rnini bosuvchi mahsulotlar assortimenti va hajmini oshirish muhim 
vazifalardan biri sifatida ko‘rsatib o‘tilgan. 

T A D Q I Q O T  M E T O D O L O G I YA S I
Mahalliy ishlab chiqarishni rag‘batlantirish iqtisodiyotga bir qancha ijobiy ta’sir ko‘rsatadi. Yangi ish o‘rinlari 

yaratiladi, xomashyolardan tayyor, qo‘shimcha qiymat qo‘shilgan yangi mahsulotlar ishlab chiqariladi, xorijiy 
valyuta zaxirasi yaratiladi. Shu jumladan, aholi iste’molidan ortgan qismi chet elga eksportga yo‘naltirilishi 
mumkin. Import tovarlar yuqori logistika xarajatlarini talab qiladi, bu esa import tovarlarning narxi ichki bozorda 
mahalliy tovarlarga qaraganda qimmatroq bo‘lishiga sabab bo‘ladi. Tadqiqot davomida O‘zbekiston Respublikasi 
tashqi savdo, eksport va import hajmlari, tarkibi statistik tahlillar yordamida o‘rganib chiqildi, ekonometrik 
modellar yordamida yalpi ichki mahsulot hamda import o‘rtasidagi bog‘liqlik tahlil qilinadi. Jahon tajribasiga 
nazar solish orqali import hajmini kamaytirish yo‘llari ko‘rib chiqiladi.

Tahlil va kuzatuvlar asosida tashqi savdo hajmini oshirish, import tovarlar hajmini kamaytirish, import 
o‘rnini bosuvchi mahsulotlar ishlab chiqarishni kengaytirish, ustuvor yo‘nalishlarni aniqlash hamda mavjud zaif 
tomonlarni bartaraf etish bo‘yicha takliflar ishlab chiqiladi.

T A H L I L  V A  N A T I J A L A R
O‘zbekiston Respublikasi Milliy statistika qo‘mitasi ma’lumotlariga ko‘ra, 2025-yil yanvar-dekabr oylarida 

tashqi savdo aylanmasi 81,2 milliard AQSh dollariga yetdi. Eksport hajmi 33 812,3 million AQSh dollarini, import 
hajmi esa 47 354,5 million AQSh dollarini tashkil etdi.

1-jadval. O‘zbekiston Respublikasining 2016-2025-yillardagi tashqi savdo aylanmasi hajmi1

Yillar Tashqi savdo aylanmasi 
hajmi, mln.AQSH dollari

Eksport hajmi, mln.
AQSH dollari

Import hajmi, mln.
AQSH dollari

Tashq savdo balansi 
saldosi, mln.AQSH dollari

2016 24232,2 12094,6 12137,6 -43
2017 26566,1 12553,7 14012,4 -1458,7
2018 33430 13990,7 19439,3 -5448,6
2019 41751 17458,6 24292,4 -6833,8
2020 36256,1 15102,3 21153,8 -6051,5
2021 42170,5 16662,8 25507,7 -8844,9
2022 50500,4 19732,6 30767,8 -11035,2
2023 63528,6 24869,5 38659,1 -13789,6
2024 67238,4 27270,1 39968,3 -12698,2
2025 81166,8 33812,3 47354,5 -13542,2

Yuqoridagi jadvalda 2016–2025-yillardagi tashqi savdo aylanmasi, eksport va import hamda tashqi savdo 
aylanmasi saldosi keltirilgan. Kuzatish uchun olingan davr mobaynida tashqi savdo aylanmasi manfiy saldoga 
ega bo‘lgan, ya’ni import tovarlar hajmi eksportdan ko‘proq ekanligini anglatadi. Bu esa import tovarlarga 
bo‘lgan talab mamlakat eksport salohiyatiga qaraganda tezroq o‘sayotganligidan dalolat beradi.

Mamlakat iqtisodiy salohiyatini ko‘rsatuvchi asosiy ko‘rsatkichlardan biri yalpi ichki mahsulot hisoblanadi. 
YaIMni xarajatlar usuli bo‘yicha hisoblashda iste’molchilarning yakuniy iste’mol xarajatlari, davlat xarajatlari, 
investitsiya xarajatlari va sof eksport ko‘rsatkichi, ya’ni tashqi savdo balansi saldosining yig‘indisi orqali topiladi. 
Endi YaIM va import o‘rtasidagi bog‘liqlikni korrelyatsiya yordamida aniqlaymiz.

2-jadval. O‘zbekiston Respublikasi YaIM tarkibi dinamikasi(mlrd.so‘m)

Yillar
Yalpi ichki 
mahsulot 

hajmi

Yakuniy iste’mol 
xarajatlari

Davlat 
xarajatlari

Investitsiya 
hajmi

Eksport 
hajmi Import hajmi

2016 290213,4 207047 36117 69059,8 31501,3 43062,2

2017 369612,8 247326 40270 97059,5 65870,2 85834,8

2018 494814,8 314613 61611 165743 114514,9 189277,2

2019 620083,2 383788 90825 232848 150747 235567,2

2020 705076,5 426097 102604 251138 146403,3 228042,2

2021 861170,8 536482 131067 309286 174834,9 296637

2022 1041877,9 677754 164230 347124 231640,3 393990,3

2023 1261806 799649 192782 416763 294193 502034,3

2024 1535431,7 991333 227184 599544 331146,6 552180,2

2025 1849650 1E+06 294236 615526 407588,8 654120,2

Endi jadval ma’lumotlari asosda YaIM va import o‘rtasidagi korrelyatsiyani quyidagi formula asosida 
hisoblaymiz: 

.
Formula bo‘yicha hisoblangan korrelyatsiya koeffitsiyenti 0.98 ga teng va bu import hajmi va YaIM o‘rtasida 

kuchli bog‘liqlik borligini ko‘rsatadi. Yuqoridagi jadval asosida ekonometrik model tuzsak, u Y=20318,03+0.5x1
+3.3x2+0.15x3+2.99x4-1.51x5 ko‘rinishga ega bo‘ladi. Bu esa x5 omil, ya’ni import YaIM miqdoriga teskari ta’sir 

1	 O‘zbekiston Respublikasi milliy statistika qo‘mitasi ma’lumotlari. https://stat.uz/uz/ 

ko‘rsatishini anglatadi. Buni Yalpi ichki mahsulotning xarajatlar bo‘yicha topish formulasida ham ko‘rishimiz 
mumkin: YaIM=C+I+G+(X-M).

Jahon tajribalariga nazar tashlaydigan bo‘lsak, Janubiy Koreya eksportga yo‘naltirilgan mahalliylashtirish 
strategiyasini qo‘llash orqali mamlakat eksport salohiyatini oshirish bilan birga, importga qaramlik darajasini 
kamaytirishga erishgan. Bunda importga  boj tariflari joriy etilgan va ishlab chiqarish hajmi oshishi hisobiga 
import tovarlarga bo‘lgan talab ham kamaygan.

2-jadval. O‘zbekiston Respublikasi 2016-2024-yillardagi import tarkibi2

Mahsulot turi 2016 2017 2018 2019 2020 2021 2022 2023 2024
Mashinalar va transport 
asbob-uskunalari 4519 4517 7669 9569 7954 8260 9696 14935 13549
Asosan material turiga 
qarab klassifikatsiyalangan 
sanoat tovarlari 1775 2326 3461 4148 3581 4707 5747 6323 6055
Kimyoviy vositalar va 
boshqa toifalarga 
kiritilmagan shunga 
o‘xshash mahsulotlar 1717 1696 2126 2687 2881 3734 4372 4865 4688
Mineral yoqilg‘i, yog‘lash 
moylari va shunga 
o‘xshash materiallar 589 742,1 880 940,6 1107 1557 1795 2634 3953
Oziq-ovqat mahsulotlari va 
tirik hayvonlar 1145 1049 1327 1609 1851 2510 3393 3496 3696
Turli xil tayyor buyumlar 455 552,4 774 1506 1309 1306 1331 1490 1483
Nooziq-ovqat xomashyo, 
yoqilg‘idan tashqari 264 315,7 804 1027 864 1155 1284 1125 1196
Hayvonlar va o'simliklar 
moylari (yog'lari), yog'lar 225 160,1 212 279,6 297 411 401 425,4 373,2
Ichimliklar va tamaki 45,2 35,2 24 44 49,3 89,9 139 191,6 251,3
Boshqa tovarlar 0 0,1 20,5 57,4 37,7 11,6 62,9 90,9 46,4  

Yuqoridagi jadvalda O‘zbekiston Respublikasining import mahsulotlari tarkibi keltirilgan. Asosan, mashina 
va transport asbob-uskunalari, sanoat tovarlari va kimyoviy vositalar import tarkibida salmoqli o‘rin egallaydi. 
Bu sohalarda importni kamaytirish uchun mamlakatimiz sanoatini rivojlantirish lozim. Import tarkibida mashina 
va transport asbob-uskunalari, sanoat tovarlari hamda kimyoviy vositalar salmoqli o‘rin egallaydi. Bu esa 
mazkur yo‘nalishlarda mahalliy ishlab chiqarishni rivojlantirish, sanoat korxonalarini modernizatsiya qilish va 
import o‘rnini bosuvchi mahsulotlar ishlab chiqarishni kengaytirish zarurligini ko‘rsatadi. Xususan, mahalliy 
xomashyo bazasidan samarali foydalanish, yuqori qo‘shilgan qiymatga ega mahsulotlar ishlab chiqarish, 
sanoat kooperatsiyasini kuchaytirish va texnologik yangilanish jarayonlarini jadallashtirish importga qaramlikni 
kamaytirishning muhim omillari hisoblanadi.

Shuningdek, tog‘-kon, mashinasozlik, kimyo sanoati va yengil sanoat kabi tarmoqlarda mahalliylashtirish 
darajasini oshirish ichki bozor ehtiyojlarini qondirish bilan birga, eksport salohiyatini kengaytirishga ham xizmat 
qiladi. Shu bois import o‘rnini bosuvchi mahsulotlar ishlab chiqarishni rag‘batlantirish, korxonalarni zamonaviy 
texnologiyalar bilan ta’minlash hamda mahalliy ishlab chiqaruvchilar uchun qulay iqtisodiy sharoit yaratish 
dolzarb vazifalardan biri hisoblanadi.

Mahalliylashtirish siyosati doirasida ilgari qabul qilingan normativ-huquqiy hujjatlar ham import o‘rnini 
bosuvchi mahsulotlar ishlab chiqarishni rag‘batlantirishda muhim ahamiyat kasb etgan. Jumladan, O‘zbekiston 
Respublikasi Prezidentining 2016-yil 26-dekabrdagi PQ-2698-son “2017–2019-yillarda tayyor mahsulot 
turlari, butlovchi buyumlar va materiallar ishlab chiqarishni mahalliylashtirishning istiqbolli loyihalarini amalga 
oshirishni davom ettirish chora-tadbirlari to‘g‘risida”gi qarorida import o‘rnini bosadigan, eksportga yo‘naltirilgan 
va raqobatbardosh mahsulotlar ishlab chiqarishga qaratilgan loyihalar belgilangan [4].

Mazkur qarorda mahalliylashtirish loyihalariga kiritilgan korxonalar uchun bir qator imtiyozlar nazarda 
tutilgan. Xususan, respublikada ishlab chiqarilmaydigan texnologik uskunalar, ularning ehtiyot qismlari va 
komponentlarini olib kirishda bojxona to‘lovlaridan ozod qilish, mahalliylashtirish loyihalari bo‘yicha ishlab 
chiqarilgan mahsulotlar qismida ayrim soliq imtiyozlarini qo‘llash, shuningdek, mahalliylashtirilgan mahsulot 
ishlab chiqarishda foydalanilayotgan asosiy ishlab chiqarish fondlari bo‘yicha mol-mulk solig‘idan ozod qilish 
kabi choralar ko‘zda tutilgan.

2	  O‘zbekiston Respublikasi milliy statistika qo‘mitasi ma’lumotlari. https://stat.uz/uz/

Jahon banki ma’lumotlariga ko‘ra, O‘zbekiston neft va yoqilg‘i import qiluvchi davlat sifatida Yaqin Sharqdagi 
geosiyosiy keskinliklar natijasida yuzaga kelayotgan energiya narxlari shoklariga sezgir hisoblanadi. Bunday 
holat 2026-yilda YaIM o‘sish sur’atlariga salbiy ta’sir ko‘rsatishi, joriy hisob defitsitini kengaytirishi hamda 
inflyatsion bosimni oshirishi mumkin. 

X U L O S A  V A  T A K L I F L A R
O‘tkazilgan tadqiqot va tahlillar shuni ko‘rsatadiki, mamlakat iqtisodiyotining barqarorligini ta’minlash uchun 

import tovarlari hajmini qisqartirish va mahalliy sanoat ishlab chiqarishini rivojlantirish muhim hisoblanadi. Ichki 
bozor uchun xorijiy tovarlar o‘rnini bosuvchi mahsulotlar ishlab chiqarish nafaqat tashqi savdo balansi defitsitini 
kamaytiradi, balki yangi ish o‘rinlari yaratish va ichki resurslardan samarali foydalanish imkonini ham beradi.

Import tovarlarning haddan tashqari cheklanishi ham ichki bozorda ba’zi mahsulotlar narxining sun’iy 
ravishda oshishiga olib kelishi mumkin. Davlat asosiy e’tiborini mahalliy ishlab chiqaruvchilarni rag‘batlantirish, 
ishlab chiqarishni o‘zgartirish va mahalliy tovarlarni xalqaro standartlarga javob beradigan qilishga qaratishi 
lozim.

Maqolada ko‘rilgan muammolarni hal qilish va mahalliylashtirish jarayonini jadallashtirish maqsadida 
quyidagi takliflar ilgari suriladi:

1.	 Innovatsion texnologiyalarni joriy qilish uchun yangi texnologiyalar importiga boj to‘lovlarini kamaytirish 
lozim. Bu tayyor mahsulot importini kamaytirib, ishlab chiqarish vositalarining rivojlanishiga olib keladi. 

2.	 Mamlakatdagi xomashyo resurslaridan tayyor mahsulot olish uchun zanjirli klaster tizimini joriy qilish 
lozim. Bu chora-tadbirlar pirovard tovarlar importini sezilarli kamaytiradi. 

3.	 Import o‘rnini bosuvchi yuqori texnologik mahsulotlar ishlab chiqaruvchi korxonalarga past foizli, uzoq 
muddatli imtiyozli kreditlar ajratish hamda soliq yengilliklari yaratish mahalliy ishlab chiqaruvchilarni yanada 
rag‘batlantiradi.

